
ভাবে এইবার অভা যদি এই ছেলে।

দিতে পারে পাশ্ দুটী একটী কপালে॥

তা হলে আর কি থাকি কারু হয়ে দ্বারী।

যত শীঘ্র পারি, ছেড়ে দিই এ চাকরী॥

হইয়ে ধনীর পুত্র, থেকে আগে ধনী।

শেষে এত কষ্ট ভােগ কম কি জ্বলনি॥

সামান্য বাজার-সরকার হয়ে আছি।

এর চেয়ে মরিলেই যেন এবে বাঁচি॥

এ বলে, “হ্যাদে রে অভা, এটা এনে দে ত।”

ও বলে, “জল্দি গিয়ে বাজার কর্ ত॥

তীক্ষ্ণ বেল্কার যেন পরাণেতে বেঁধে।

অথবা সালের কাঁটা গাঁথে গিয়ে হৃদে॥

ছট্ফট্ ছট্ফট, অন্তরে সদাই।

সদাই এ চিন্তা হৃদে কিসে ছাড়ান্ পাই॥

ছাড়িলে চাকরী, নাহি চলে উদরান্ন।

কাজেই উপায় আর নাহি ইহা ভিন্ন॥

ধন্য হয়ে আছি এই চাক্রীই নিয়ে।

কাটে দিনরাত শুধু পুত্র-মুখ চেয়ে॥

জ্যেষ্ঠ পুত্র রাম মাের অতি গুণধাম।

সবাই বলিছে ভাল, সবে গায় নাম॥

দেখি ফেরে কি না দিন পুনঃ এ কপালে।

দেখি সে সুদিন পুনঃ মেলে কি না মেলে॥

